
Зал бәйрәмчә бизәлгән. Музыка астында “ат җигеп” ике бала керә.
Ризәлә: Яңа ел аланын һич кенә дә таба алмыйбыз бит. Кунаклар җыелгандыр, безне генә көтәләрдер.

Рамазан: Әнә еракта ниндилер утлар җемелди, шундадыр ул аланлык (тагын бер әйләнеп киләләр).
Ризәлә: Менә икән ул аланлык!

Рамазан: Әйдәле, дусларыбызны да шушында алып килик (балалар керә, ярымтүгәрәк ясап басалар).

А.Б.: Карагыз әле, балалар, Кыш бабабыз безгә нинди матур чыршы бизәп куйган. Тиздән үзе дә килеп җитәр, ә без бәйрәмебезне башлыйк.

Җыр: “Елочка”.
В лесу родилась елочка,

В лесу она росла.

Зимой и летом стройная,

Зеленая была.

Теперь она нарядная

На праздник к нам пришла.

И много, много радостей

Детишкам принесла.

Ризәлә:  Исәнме, чыршы, исәнме!

Яңа ел килеп җитте.

Күңелле чыршы бәйрәмен

Балалар күптән көтте.

Ильяс:   Тагын килде безгә кыш,

Нинди матурланган тыш!

Ак мамык җәйгән төсле

Бизәлгән җирнең өсте.

Ямьле бөтен тирә-як,

               Өй түбәләре ап-ак!

Галия:   Бөтерелеп-бөтерелеп,

Урамда ак кар ява.

Ап-ак күбәләкләр белән

Тулгандай бөтен һава.

Рияз:   Урманнан безгә бәйрәмгә

Ямь-яшел чыршы килгән.

Яңа елны каршыларга 

Матур күлмәген кигән.

Әмир: Чыршы килгән бүлмәбезгә

Тәмле исләр аңкытып.

Тора залның уртасында

Нурлы йөзен балкытып.

Гүзәл, матур, сылу кызга

Чыршы сине тиңлибез.

Уенчыклар, шарлар белән

Үзебез дә бизибез.

Яшел күлмәге укалы,

Сәйлән белән чигелгән.

Ә өстенә әйтерсең лә,

           Энҗе карлар сибелгән.

Җыр: “Кыш бабай безне бик ярата”.

Таңсылу:    Кыш ул үзе йөрми ялгыз гына,

Җитәкләгән күркәм бәйрәмне.

Нинди бәйрәм? – диеп сорасагыз,

Бүген бездә чыршы бәйрәме.

Әмир:    Мин ясаган Кар бабайга

Бөтен урам сөенә.

Чөнки ул чын кеше кебек,

Сөйләшә, җырлый белә.

Я кинәт көлеп җибәрә,

Я скрипка сыздыра.

Я ул сандугач шикелле,

Чут-чут дип сайрап тора.

Бу Кар бабайны ясавы

Кыен булмады һич тә.

Нәни транзисторымны

               Куеп калдырдым эчкә.

Айсинә: Иркен тормыш вәгъдә итеп,
               Төрле утлар яна чыршыда.

                Күңелле чыршы бәйрәмен

                Көтеп ала барсы да.

А.Б.: Балалар, Яңа ел көне әкиятләргә, могҗизаларга бай була. Әйдәгез, без дә әкият иленә сәяхәт кылыйк. 
 Балалар атта барган кебек хәрәкәт ясап, залны әйләнеп киләләр, урыннарына утыралар. Авыл читендә кечкенә генә бер өй тора. Ишек алдында Настенька кар себерә.
“Морозко” рус халык әкиятен сәхнәләштерү.

Үги әни: Нәрсә? Кабартмаларың әзерме? (йоклап ятучы Ульянага карап). Кызым, әйдә тор инде, алтыным, чәчәгем. Мин сиңа бик тәмле кабартмалар пешердем.
Ульяна: Әй, әнием, туктале. Көн бик озын бит, әз генә йоклыйм инде.

Үги әни: Һай, кызым! Авырып китә күрмә. (Настенькага)Әй, син, ялкау кыз! Бар әле суга барып кайт. Савытларны яңадан ю. Күбрәк итеп утын ярып куй. 

Настенька: Үги кызга бу дөньяда яшәү кыен, мин беркемгә дә кирәкмим...

Ульяна (елый): Әни, Настеньканы куып чыгар әле!

Үги әни: Әй, карт, бар атларыңны җик тә, Настеньканы урманга илтеп ташла.

(Карт елый-елый кызын чанага утыртып урманга илтеп куя. Настенька чыршы төбендә туңып утырганда бер куян килеп чыга.)

Настенька: Куян, ник дерелдисең?

Куян: Бик туңдым, Настенька.

Настенька: Елама, куянкай. Мә, ки минем бияләйләремне.

Куян (сөенеп): Рәхмәт! Килегез әле, дусларым. Әйдәгез, Настень-каны җылытып, бер биеп алыйк әле.
Кызлар башкаруында “Рус халык” биюе.

(Настенька каршысына Суык бабай килеп чыга.)

Суык бабай: Мин салкынны яратам, ә җылыны яратмыйм. Җылымы сиңа, матур кыз?

Настенька: Җылы,бабакай, җылы.

Суык бабай: Кайда әле минем кечкенә малайларым? Яңа ел көнендә бер биеп алыйк әле.

“Гномнар” биюе.

Суык бабай: Ә менә хәзер җылымы, кызым?

Настенька (калтырап): Җылы, бабакай, җылы.
Суык бабай: Син бик түземле кыз икәнсең, шуның өчен мә сиңа, кызым, бүләкләр! (җылы шәл, бияләй, күчтәнәчләр бирә). Кайда әле минем кызларым? Настенькага итекләр дә китерегез.

Кызлар башкаруында “Кар бөртекләре” биюе.

Суык бабай: Миңа китәргә кирәк, бакчада балалар көтә.
Настенька: Рәхмәт, бабакай, сау бул! (суык бабай чыгып китә).
А.Б.: Ә безгә, балалар, әкият иленнән, тизрәк Яңа ел бәйрәменә кайтырга кирәк. Әйдәгез, чаналарга утырып, юлга кузгалыйк (чыршыны әйләнеп чыгалар).
Балалар, безнең бәйрәмебезнең төп кунаклары күренми бит әле. Әллә ялгышып башка балалар бакчасына киттеләрме икән? Әйдәгез бергәләп, Кыш бабай белән Карчәчәкне чакырыйк әле.

Барысы бергә: А-а-у-у! А-а-у-у! Кыш бабай! Карчәчәк! 

Җыр “Әй, Кыш бабай”.

Килгәнсең дә утыргансың

Яшел күлмәгең киеп.

Әйләнәңдә без йөрибез

Сине бизәргә диеп.

Матур чыршы, басып торчы

Бизәкләреңне элеп.

Килеп җитәр Кыш бабай да

Безне монда дип белеп.

Кыш бабай, Кыш бабай,

Кайда йөрисең болай.

Әй, Кыш бабай, Кыш бабай,

Кайда йөрисең болай.

Елтыр-елтыр көмешләрең

Карлы бизәкләреңдә.

Җырлап-биеп әйләнәбез

Синең тирәләреңдә.

(Ишектән Кыш бабай күренә, аркасына капчык аскан.)

Кыш бабай:    Исәнмесез, балалар!

Исәнмесез, әниләр!

Исәнмесез, әбиләр!

Исәнмесез, бәбиләр! 
Тирән карларны ерып, 
Борынымны өшетеп,

Озын юллар үттем мин,

Сезгә килеп җиттем мин.

Һай, чыршыгыз бигрәк матур,

Елык-елык яна ул.

Бәхетле һәм сау булыгыз,

Котлы булсын Яңа ел.

Басыгыз чыршы тирәли – 

Бер җырлап алыйк әле.

Бер биеп алыйк әле,

Бер уйнап алыйк әле.

Яшел чыршы тирәсендә,

Җилкенеп калыйк әле.

Җыр “Бие әйдә, Кыш бабай”.

Килеп җитте Кыш бабай
Түргә әйдә, рәхим ит.

Яшел чыршы янында

Уйнап, биеп, җырлап кит

Һоп-һоп, бас әйдә,

Күңелне күтәр әйдә.

Синең кебек юмарт бабай,

Шаян бабай белмибез.

Елга бер генә киләсең

Биетми җибәрмибез.

Кыш бабай: Әйдәгез, балалар, миңа үзегезнең һөнәрләрегезне күрсәтегез әле.

Рамазан:    По сугробам напрямик,

Шел веселый Снеговик.

А в руках его была

Не корзина, не метла,

Не плитка шоколадная,

А елочка нарядная.

Булат:  Әйдә, Яңа ел,

Шатлык белән кил.

Сине каршылый

Бөтен туган ил.

Алсу:   Яңа елны без көтәбез

Иң матур бәйрәм диеп.

Шигырьләр, җырлар өйрәнеп,

Матур киемнәр киеп.

Диләрә:  Ямьле Кыш бабай,

 Килдең син безгә.

 Кунак булырсың

 Кер өебезгә.

Җыр: “Кыш бабай белән Кар кызы”.

Әхмәт:   Кыш бабай, мине

Бүген син макта.

Бер яшькә үстем

Син килгән чакта.

Камилә:   Кар бөртеге кун кулга,

Бераз ял ит син шунда.

Бер карасам боз син, 
Бер карасам йолдыз син.

Ис китәрлек матур син, 

Ничек җирдә ятасың? 

Ашыкмачы, очынма.

Кар бөртеге учыма

Төште дә бөтерелеп,

                  Мактаудан бетте эреп.

Җәлил: Матур бәйрәм җырыбыз

Яңгырагач еракка.

Кыш бабабыз ишетеп

Килгән безгә кунакка.

Зилә:   Яңа ел бәйрәме килде,

Күңелдә шатлык.

Матур бәйрәм булсын диеп,

Бергә җыелдык.

Әти-әни һәм Кыш бабай

Безгә бүләк бирерләр.

Туганнар да бәйрәмгә дип

Безгә килерләр.

А.Б.: Әйдәгез, балалар, Кыш бабайга җырлы-биюле уен да уйнап күрсәтик әле.

Җырлы-биюле уен “Әтәчкәй”.
Әле яңа кояш уянып килә,

Иртән иртүк безнең әтәч кычкыра.

Әтәчкәй, катырак кычкыр,

Безне йокыдан уят.

Иртән иртүк без барабыз бакчага,

Барлык халык иртүк эшкә ашыга.

Әтәчкәй, катырак кычкыр,

Безне йокыдан уят.

(Уеннан соң Кыш бабй башын тотып арлы-бирле йөренә, чыршы төпләрен дә карый.)

А.Б.: Кара әле, Кыш бабай, ни булды сиңа?

Кыш бабай: Оныгымны эзлим. Кая китте икән? Кызым, син кайда?

Карчәчәк: Исәнмесез, дусларым!
Зәңгәр күктән учларыма

Шат йолдызлар җыйдым мин.

Матур җырлар җырлар өчен,

Бу бәйрәмгә килдем мин.

Бөтен кеше ашкынып 

Көтеп алган бәйрәм бу.

Кешеләргә Яңа ел

                  Алып килгән бәйрәм бу.

Балалар: Рәхмәт, Карчәчәк!

Карчәчәк:   Шундый матур бәйрәмне
 Бушка уздырмыйк әле.

 Сез, балалар, кул чабыгыз

 Бер биеп алыйк әле.

(Кыш бабай белән Карчәчәк бииләр.)

Кыш бабай: Уф, ардым! (әрле-бирле йөренә)

А.Б.: Ни булды, Кыш бабай?

Кыш бабай: Менә балаларны капчыкка салып урманга алып китсәм, барырлар микән?

Балалар: Барабыз, барабыз!

Кыш бабай: Әйдәгез, алайса, мин сезне капчыкка салам.

Уен. Киң итеп тегелгән төпсез капчыкны тота, берничә бала шунда керә. Кыш бабай күтәреп ала, капчык төпсез булгач, балалар идәндә басып калалар. Уен шулай берничә тапкыр дәвам итә.

Карчәчәк: Болай гына булмый инде, бабакай. Күчтәнәч өләшеп җибәр.

Кыш бабай: Өләшәм, әлбәттә. Кайда соң әле минем күчтәнәч салынган капчыгым? Тылсымлы таягым әйт әле, күчтәнәчләр кайда? (тыңлаган рәвеш китерә, үзе елмая). Хәзер алайса, бик әйбәт. Капчык та, күчтәнәчләр дә керер. Күчтәнәчеңне алып, атлап түгел, йөгереп кер, капчыгым тизрәк! Күчтәнәч бик тиз кирәк! 

(Капчык керә. Аның эченә бер тәрбияче кереп утыра. Ул чыршы тирәли китә).

Кыш бабай: Син кая киттең болай?

Капчык: Ил гизәргә, Кыш бабай! 

Кыш бабай: Әйтче әле, капчыгым, син нишләргә тиеш? (капчык дәшми). Тиеш син тик торырга, әллә уйлыйсыңмы син, миннән алда йөрергә.

Капчык:  Бүләк тутырып эчкемә,

Килдем мин дә бирегә.

Ләкин, Кыш бабай, бүген

Эшлим барысын кирегә.

Кыш бабай (ачуланып таяк шакылдата, ачулы тавыш белән):
Кар, боз, буран, өермә!

Тик тор димен йөремә!

Капчык:  Ярый, туктыйм, Кыш бабай,

Менә, капчык туп-тулы.

Эчендә нәрсә бар икән?

Балалар әйтсен шуны.

Балалар: Күчтәнәчләр.

Капчык: Ай-һай, малай,

                Зирәк икәнсең алай!

Кыш бабай: Күчтәнәчләр кайда?

Капчык: Күчтәнәчләр чыршы төбендә.

(Кыш бабай балаларга күчтәнәчләр өләшә).

Кыш бабай: Минем сәгатем сукты, балалар, китәргә вакыт җитте. Башка балалар да мине көтәләр. Ә хәзергә сау булыгыз.

Балалар: Сау бул, Кыш бабай!

А.Б.: Яңа елда яңа зур уңышлар,

Күп бәхетләр юлдаш булсыннар.

Челтерәп аккан көмеш чишмәләр дә

Кайгы-хәсрәтләрне юсыннар.

Аяз күкләр һаман тыныч булсын,

Шат көлүгә дөнья күмелсен.

Яңа елның алсу таңы сезгә.
Иксез-чиксез бәхет китерсен. 
Кадерле әти-әниләр, килгән кунаклар! Яңа ел кичәбез шуның белән тәмам. Игътибарыгыз өчен зур рәхмәт! Сау булыгыз!
